
Par cette effroyable image il nous eſt enſseigné que le Iuge rigoureux ne pardonne point les fautes commiſes quelques excuſes qu’alleguent les criminels ; En cela ſemblable à la mort, qui ne ſe laiſſe point fleſchir par prieres, & n’a point d’égard aux perſonnes de quelque qualité qu’elles puiſſent eſtre.




Ivstice divine.

Son image eſt celle d’vne Dame de ſinguliere beauté. Elle a ſur ſa teſte qui eſt couronnée, vne Colombe reſplendiſſante, vne robe tiſſuë d’or, les cheueux eſpars, le regard modeſte, tenant de la main droite vne Eſpée flamboyante, & de la gauche vne Balance.

Par la Robe d’or eſt ſignifiée le luſtre éclattant de cette Iuſtice.

Par ſa Couronne, que ſon pouuoir eſt abſolu ſur toutes les puiſſances du monde.

Par la Balance, que la Iuſtice Diuine regle toutes les actions des humains ; Et par l’Eſpée, qu’elle punit ceux qui ont failly.

Pour le regard de la Colombe, c’eſt la figure du S. Eſprit, qui eſt la troiſieſme perſonne de la tres-ſaincte Trinité, & vn parfait lien d’amour entre le Pere & le Fils, par lequel Eſprit la Iustice diuine ſe communique à tous les Princes du Monde.

Cette meſme Colombe eſt blanche & reſplendiſſante, pource qu’entre les qualitez viſibles, celle-cy paſſe pour la plus excellente.

Ses Cheueux eſpars ſont des Symboles des graces qui viennent de la bonté du Ciel, ſans offence de la Iuſtice Diuine, dont elles ſont des effets qui luy appartiennent proprement & luy ſont du tout conuenables.

Cette Dame au reſte a les yeux eſleuez au Ciel, & dédaigne la terre, comme vne choſe traop rauallée, n’y ayant rien icy bas qui puiſſe eſtre au deſſus d’elle.

